
MALAKIAS
KAG MGA PAUNANG BISAYA TUNGOR SA

MALAKIAS

Kag ingsuyat sa librong kali ay kag mga mensahe halin sa Dios nak ingbantala it
propeta nak si Malakias. Kali ay ingsuyat it katong mga 400 tuig bag-o sa pagkatawo ni
Kristo (Kali ay ingbibilang nak 400 B.C.), ag pagkatapos sa pagpatinrog liwat it Templo.
Ag kag pinaka-importanting pagkabayaka ni Propeta Malakias ay kag pagtawag sa mga
saserdote ag katawuhan nak bag-uhon kag inra pagkatutom sa inra kasugtanan sa
Dios. Mahadagey nak matamar ag mayain kag pagpangabuhi ag pagdayaw it mga
katawuhan it Dios. Ingtakawan it mga saserdote ag katawuhan kag Dios dahil waya
ninra gitaw-an sa Dios kag mga inughalar, mga inughalar nak karapat-dapat nak ita-o
tan-a sa Ida, ag dahil waya pati sinra gipangabuhi kumporme sa Ida pagtudlo. Pero
maabot kag GINO-O pramas husgaran ag himuon nak limpyo kag mga katawuhan,
habang ingpapauna sa Ida kag Ida mensahero pramas ihanra kag rayan ag ibantala
kag Ida kasugtanan.

KAG SUYOR IT MALAKIAS

Kag mga Kasal-anan it Israel 1:1—2:16
Kag Paghusgar ag Pagkaluoy it Dios 2:17—4:6

MALAKIAS

KAG MGA KASAL-ANAN IT ISRAEL

LImaw kali kag mensahe it GINO-O para sa mga taga-Israel parayan sa usang
propeta nak kag pangayan ay Malakias.

Ingpapalangga it Dios kag mga Israelinhon

2 Siling it GINO-O, “Palangga kamo Nako. Pero nagpapangutana pa kamo,
‘Pauno Nimo kami ingpalangga?’ Rumruma ninro nak aber magmanghor sina
Esau ag Jacob, ay Ako gihapon ingpalangga si Jacob, 2 pero si Esau, waya.
Ingsira Nako kag ida kabagunturan, kada naging istaran yangey kina it mga
ilahas nak iro.”

4 Sabaling silinggon it mga taga-Edom nak mga lahi ni Esau, “Aber
ingguba-guba kag amo mga banwa, kali ay amo ipatinrog liwat.”

Pero Ako, kag GINOONG Makagagahom ay nagsisiling: “Aber ipatinrog ninra
liwat kag inra mga banwa, Ako gihapon agubaon kali. Ag atawagon Nako sinra
nak ‘mayaing duta’ ag ‘mga katawuhan nak perming inghahangitan it GINO-O.””

5> “Makikita ninro kag inra pagkaguba ag masiling kamo, ‘Makagagahom kag
GINO-O aber sa liwas it Israel.””

Ingsaway it GINO-O kag mga Saserdote

6 Ingsiling pa it GINOONG Makagagahom sa mga saserdote, “Ingtatahor it anak
kag ida tatay ag ingtatahor it ulipon kag ida amo. Pero asing Ako nak inro Tatay
ag Amo ay waya ninro gitatahura? Ingmamayain Ako ninro. Pero
nagpapangutana pa kamo, ‘Pauno Ka namo ingmamayain?’ ”

"“Ingmamayain Ako ninro parayan sa paghalar it buko limpyong inughalar sa
Ako altar. Pero nagpapangutana pa kamo, ‘Pauno naging buko limpyo kag amo
mga inughalar?’ Naging buko limpyo kag inro mga inughalar, dahil ingsiling ninro
nak waya't kabaluran kag Ako altar.”

8“Kada inghahalaran Ako ninro it mga hadop nak bulag, piang o di sakit. Buko
tama kina. Purbahe ninro nak ita-o kag tuyar nak hadop sa inro gobernador ag
muyatan ninro kung masasadyahan ag mamuot sida sa inro.”

9 Ag siling ra ni Malakias, “Kamong mga saserdote, pangamuyuon ninro sa
Dios nak kaluy-an Nida kita. Pero sa tuyar nak klasing mga inghahalar ninro sa
Ida, siguradong gador nak indi Nida mamut-an it maado. Imaw kina kag
ingbibisaya it Makagagahom nak GINO-O.”

10 Siling pa it Makagagahom nak GINO-O, “Inggwa tan-a it usa (1) sa mga
saserdote ninro nak masara it mga pwertahan it Ako Templo, pramas indiey
kamo magpaapot it waya't puyos nak kayado sa Ako altar. Indi Nako gibatunon
kag inro mga halar, dahil waya Ako nasasadyahe sa inro. ! Kag matuor,
ingdadayaw kag Ako pangayan it mga nasyon, tuna sa bandang subatan
hastang sa bandang sugbuhan, aber hariin kag mga tawo ay nagsusunog it
insenso ag naghahalar it malimpyo nak halar sa Ako nak GINOONG
Makagagahom.”

12“Pero kamo, Ako ay inro ingmamayain, dahil inro ingsisiling nak mabuling kag
Ako altar ag waya it puyos kag mga inghahalar ruto.”

13“Sijling pa ninro nak nasawaaney kamo sa paghalar ag ingbabaliwaya ninro
kag Ako altar. Kada inghahalaran ninro Ako it mga hadop nak di mga ugar, piang
o di sakit. Kabi baga ninro ay Ako kina abatunon? 14 Asumpaon Nako kag mga
marada sa inro, nak nagpromisang mahalar it pinaka-maadong hadop pero kag
inghahalar ay kag inggwa it diperensya! Ako sida asumpaon, dahil Ako kag
Makagagahom nak Hari nak ingkakahadlukan it mga nasyon. Ako, kag
GINOONG Makagagahom, kag nagsisiling it kali.”

Kag Parusa sa mga Saserdote nak Suwail

1 Siling pa it GINOONG Makagagahom sa mga saserdote,

“Imaw kali kag Ako paandam sa inro: 2 Kung indi ninro girunggan kag Ako
ingsisiling ag indi ninro gipahalagahan kag pagta-o it balor sa Ako, Ako kamo
asumpaon, pati kag mga pagpakamaado nak inro nabaton bilang mga saserdote.
Sa kaklaruhan, ginghumaney kina Nako dahil waya ninro gipapahalagahe kag
pagta-o it balor sa Ako.”

3“Magrungog kamo! Dahil sa inro, Ako aparusahan kag inro mga lahi. Pay Ako
isabuyak sa inro uda kag buling it mga hadop nak inro inghahalar, ag kamo ay
ipilak ra sa pilakan it mga buling.”

4“Dapat ninrong maayaman nak Ako kamo ingpapaandaman, pramas
magpadayon kag Ako kasugtanan sa inro ginikanan nak si Levi. ® Sa Ako
kasugtanan kang Levi, Ako gingpromisa sa ida kag kabuhi ag katimunungan,
basta tahuron yang nida Ako. Ag imaw matuor kina kag ida inghuman. ¢ Ida
ingtudlo kag kamatuuran ag buko kag kabakakan. Maado ra kag ida relasyon sa
Ako ag nagpangabuhi sida it matarong. Ag ingbuligan nida kag maramong tawo
pramas indiey sinra makahuman it kasal-anan.”

7“Sa kamatuuran, obligasyon ninrong mga saserdote nak tudluan kag mga
tawo nak maayaman ninra kag tungor sa Ako. Ag dapat ra sinrang magpatudlo
sa inro, dahil mga suguon kamo Nako. & Pero waya ninro gisusunra kag Ako
kabubut-on. Ag kag inro mga tudlo kag nagtuy-og sa maramo para makasala.
Ako, kag GINOONG Makagagahom, kag nagsisiling, ingsuway ninro kag Ako
kasugtanan sa inro ginikanan nak si Levi. ° Kada kamo ay Ako ingmayain ag
ingpahuda it tanang tawo, dahil waya ninro gisunra kag Ako mga kabubut-on, ag
inggwa kamo it ingpapaburan sa inro pagtudlo.”

Waya Naging Matutom kag mga Israelinhon

10 Siling ni Malakias sa mga Israelinhon:

“Di baga ausa (1) kag ato Tatay? Ag ausang (1) Dios baga kag nagtuga sa
ato? Asing buko kita matutom sa usa'g-usa? Sa ginghuman natong kali, ato
ingbabaliwaya kag kasugtanan it Dios sa ato mga ginikanan.”

1 “Naging buko matutom kag mga taga-Juda. Sinra ay naghuman it kayainan
sa Herusalem ag sa bug-os nak nasyon it Israel. Dahil inra ingdupitan kag
Templo nak palangga it GINO-O parayan sa pagpakasay sa mga kabading
nagdadayaw sa ibang mga dios. 12 Kabay pang indiey gikilay-on nak kaumir sa
mga katawuhan it Israel kag mga tawong naghuhuman it kali. Imaw ra kag inra
mga anak ag mga apo, aber maghalar pa sinra sa GINOONG Makagagahom.”

13“Imaw pa kali kag inro inghuhuman: Pakatibaw kamo sa altar it GINO-O,
dahil wayaey Nida giiintyendiha kag inro mga halar ag wayaey Sida
nasasadyahe sa mga kato. '# Ingpapangutana baga ninro kung asi? Kumo
testigo kag GINO-O nak buko matutom kamo sa inro asawa nak inro
ingpakasayan it katong bata pa kamo. Ingsira ninro kag inro kasugtanan nak
kamo ay magiging matutom sa usa'g-usa.”

3

15“Di baga pinag-usa kamo it Dios, ag bilang mag-asawa kamo ay Iday
ingpag-usa sa yawas ag ispirito para maging Ida? Ag asing kamo ay Ida
pinag-usa? Dahil gusto Nidang magkainggwa kamo it mga anak nak maka-dios.
Kada siguraduha ninro nak matutom kamo sa kabading inro ingpakasayan it
katong bata pa kamo.”

16 “Dahil ingsiling it GINO-O, kag Dios it Israel, ‘Hangit nak gador Ako kung
magbuyag kag mag-asawa. Kung abuyagan it kayake kag ida asawa, kali ay
pagpintas sa asawang kabade.’ Kada siguraduha ninro nak matutom kamo sa

inro asawa.”

KAG PAGHUSGAR AG PAGKALUQY IT DIOS

Kag Adlaw it Paghusgar it GINO-O

17 Abang sawaey kag GINO-O sa inro mga ingsisiling.

Pero ingpapangutana pa gihapon ninro, “Ni-o kag Ida ingsasawaan sa amo?”

Ingsisiling ninro nak maado sa pagmuyat it Dios kag tanan nak naghuhuman it
kayainan ag Sida ay nasasadyahan sa inra. Ag palibak ra nak inro ingsisiling, “Hariiney
kag Dios it matarong?”

3

Kag Ingpromisang Mensahero

! Magrungog kamo sa ingsisiling it GINOONG Makagagahom:

“Apaunahon Nako sa Ako kag Ako suguon, nak imaw kag mahanra it Ako
arayanan.? Ag kag GINO-O nak inro inghahanap kag gulping maabot sa Ida
Templo. Maabot nak gador kag inro ingpapakahuyat nak sinugo nak mahuman it
Ako kasugtanan.”

23 Pero sin-o kag makakatiis sa adlaw it Ida pag-abot? Sin-o kag makakaatubang sa
Ida pag nagpakitaey Sida? Kumo Sida ay pay kayado nak nagpapadalisay it saysayon
0 pay sabon nak nakakalimpyo sa yamit. Alimpyuhon Nida kag mga saserdoteng inanak
ni Levi, tuyar sa pagpadalisay it pilak ag buyawan, pramas maging malimpyo kag inra
kabuhi ag maging karapat-dapat sinrang maghalar sa GINO-O. 4 Pramas sa liwat ay
mamuot ray kag GINO-O sa mga inughalar it mga taga-Juda ag taga-Herusalem, tuyar
sa dati.

5 Siling it GINOONG Makagagahom sa mga Israelinhon,

“Ako ay maabot pramas husgaran kamo. Mapamatuor nak raan Ako laban sa
mga amulitan, sa mga nagpapangawatan, sa mga bakakon nak nagpapamatuor,
sa mga radaon sa sweldo it inra trabahador, sa mga nagpapanggipit sa mga balo
ag mga ilo, ag sa mga buko makatarungan sa mga dayo. Ahimuon kali Nako sa
inro nak mga waya it kahadlok sa Ako.”

23:1 Basaha ra sa Mat. 11:10 ag Mar. 1:2.

Kag Pagta-o it Ika-sampuyong Parti

6 Siling pa it GINOONG Makagagahom,

“Ako, kag GINO-O, nak waya gibabag-o. Kada ngani kamong mga lahi ni Jacob
ay waya pang gador nauubos. 7 Tuyar sa inro mga ginikanan, waya kamo
gisusunor sa Ako mga sugo. Magbalik kamo sa Ako, kag GINOONG
Makagagahom, ag mabalik Ako sa inro.”

“Pero ingpapangutana ninro, ‘Pauno kami mabalik sa Imo?’”

8 “Mapangutana ra Ako sa inro, puyde arang takawan it tawo kag Dios? Pay
imposible! Pero ingtatakawan ninro Ako. Ag inro pa ingpapangutana, ‘Pauno Ka
namo ingtatakawan?’ Ingtatakawan ninro Ako dahil waya ninro gitataw-an kag
inro mga ika-sampuyong (10) parti it inro kinitaan ag mga halar.”

9“Imaw kag dahilan kung asing Ako ingsusumpa kag bug-os nak nasyon.

10 pero ngasing, inglalaygayan kamo Nako nak purbahan ninro Ako nak
GINOONG Makagagahom. Ray-a sa bodega it Templo kag bug-os nak
ika-sampuyong (1) parti it inro kinitaan pramas mapakaramo pa kag pagkaon.
Parayan dili makikita ninro kung pauno Nako buksan kag mga tipunan it manggar
sa langit pramas ibuhos Nako para sa inro kag rakong pagpakamaado hastang
wayaey it lugar nak mabutangan. ! Indi Ako magsugot nak siraon it peste kag
inro mga pananom o magtinikrag kag bunga it inro mga ubas. > Kamo ay
atawagon nak mapalad it tanang nasyon, dahil abang ado giistaran kag inro
kadutaan. Ako, kag GINOONG Makagagahom, kag nagsisiling it kali.”

B3 Siling pa it GINO-0O, “Mahapros kag inro ingsiling tungor sa Ako. Pero
ingpapangutana ninro, ‘Ni-o kag amo ingsiling nak mahapros tungor sa Imo?’”

14 “Di baga ingsisiling ninro nak, ‘Waya it puyos kag magserbisyo sa Dios. Ni-0
baga kag mapapangamos nato kung ato asunron kag lda mga sugo? Ag ni-o kag
mapapangamos nato kung ato ipakita sa Dios nak kita ay nasusubo ag
naghihinuysoy sa ato mga kasal-anan? *® Masisiling pa ngani nato nak abang
buynas kag mga tawong naghihinadak, dahil sinra nak naghuhuman it mayain ay
nag-uuswag. Ag aber ingpupurbahaney ninra kag Dios, ay waya sinra
gipaparusahe.’”

16 pagkatapos, nag-inistoryahan kag mga tawo nak inggwa it pagtahor sa GINO-O. Ag
narunggan it GINO-O kag inra ingpag-istoryahan. Habang Sida ay nagrurungog, kag
inra pangayan ay ingsuyat sa libro nak asa atubangan it GINO-O, pramas Ida
marumruman sinra nak inggwa it kahadlok ag nagkikilaya sa Ida.

17 Siling pa it GINOONG Makagagahom,

“Magiging Ako sinra sa adlaw it Ako paghusgar. Sinra ay Ako akilay-on nak
usang piling kayamanan. Indi Nako sinra giparusahan, tuyar sa usang tatay nak
waya gipaparusa sa anak nak masunranon. '8 Ag sa liwat ay makikita ray it mga
tawo kag pagkakaiba it Ako pagtratar sa mga maadong tawo ag mga mayain, ag
kag pagkakaiba it Ako pagtratar sa mga nagsiserbisyo sa Ako ag mga waya.”

4

Kag Adlaw it Pagparusa it GINO-O

! Siling it GINOONG Makagagahom,

“Siguradong maabot kag adlaw it Ako pagparusa. Kali ay magiging tuyar sa
nagrarayab-rayab nak pugon. Ako aparusahan tuyar sa pagsunog sa ragami kag
tanang hadakon ag kag naghuhuman it mayain. Sinra ay magiging tuyar sa
ingsusunog nak kahoy nak waya it naturang sanga o ugat. 2 Pero kamo nak
inggwa it pagtahor sa Ako ay Ako isalbar tuyar sa pagsiga it adlaw nak kag siga
it kali ay nagtata-o it kaaduhan. Ag mayukso kamo sa kasadya, nak pay mga
tureting baka nak ingbuhian sa kulungan. 2 Pag-abot it adlaw nak Akoey atuparon
kaling ingtermino nak tumanon kaling mga butang, ay inro aubuson kag mga
mayaing tawo nak pay taybo nak ingdadamaan.”

4“Inro atumanon kag Kasuguan nak Ako ingta-o sa Ako suguon nak si Moises.
Kag mga sugo ag mga reglamentong kali ay Ako ingta-o sa ida ruto sa Baguntor
it Sinay pramas tumanon it tanang katawuhan it Israel.”

5“Magrungog kamo! Bag-o mag-abot kag kahahadlok nak adlaw it Ako
pagparusa, Ako asuguon sa inro si Propeta Elias.? 8 Ibalik nida kag magandang
relasyon it mga maguyang ag mga anak, pramas sa Ako pag-abot ay indiey
Nako gisumpa kag inro banwa.”

b4:5 Basaha ra sa Mat. 11:14; 17:11; Mar. 9:12 ag Luk. 1:17.

